PWYLLGOR RHEOLI DATBLYGU 

(Arolygiadau Safle)

7 Ionawr 2015
Yn Bresennol:
Mrs G Hayward (Cadeirydd)

Mr A Archer, Cynghorydd M James, Cynghorydd O James, Cynghorydd L Jenkins, Cynghorydd R Kilmister, Cynghorydd RM Lewis, Cynghorydd PJ Morgan, Cynghorydd R Owens, Cynghorydd D Rees, Mrs M Thomas, Cynghorydd A Wilcox a’r Cynghorydd M Williams.

(Arolwg Safle: 10.00 a.m. – 10.30 a.m.)
1.
Ymddiheuriadau 


Derbyniwyd ymddiheuriadau am fod yn absennol oddi wrth Mr D Ellis, Ms C Gwyther, Cynghorydd P Harries, Cynghorydd S Hudson a Mr AE Sangster. 
2.
Cyflwyniad y Cadeirydd 
Estynnodd y Cadeirydd groeso i’r Aelodau i’r cyfarfod gan eu hatgoffa mai diben yr ymweliad y diwrnod hwnnw oedd galluogi’r Aelodau i ymgyfarwyddo â safle’r cais a’r ardal gyfagos. Ni fyddai penderfyniad yn cael ei wneud tan i’r Pwyllgor Rheoli Datblygu ystyried y cais mewn cyfarfod yn y dyfodol.
3.
NP/14/0443 - Tŷ sengl deulawr newydd gyda mynediad i’r dramwyfa bresennol, a thirweddu caled a meddal cysylltiedig - Larchlands, Swallow Tree, Saundersfoot
Atgoffodd y Swyddog Cynllunio yr Aelodau bod cais cynllunio wedi’i wneud ar gyfer tŷ sengl deulawr newydd i’w leoli yng ngardd Larchlands gyda mynediad newydd i’r dramwyfa bresennol, a thirweddu caled a meddal cysylltiedig. Roedd gwrthwynebiadau wedi dod i law oddi wrth berchennog y tŷ oedd yn ffinio â’r safle, Bower House, a byddai cyfle gan yr Aelodau gael golwg ar y safle o’r tŷ hwnnw yn ddiweddarach yn yr ymweliad.  
Dywedwyd bod yr Asiant wedi cyflwyno dyluniad ychwanegol oedd yn dangos graddau’r tirweddu fyddai’n cael ei golli a’r hyn fyddai’n cael ei gadw fel rhan o’r cynllun; roedd perchennog y tŷ gerllaw hefyd wedi cael golwg ar y dyluniad hwn, ond nid oedd y dyluniad hwn wedi lliniaru ei bryderon. Dosbarthwyd copi o’r dyluniad ymhlith Aelodau’r Pwyllgor, ac roedd yn dangos y byddai’r ffens yn cael ei gadw. Serch hynny byddai peth o’r llystyfiant yn cael ei glirio i roi lle i gael mynediad o gwmpas terfynau’r tŷ arfaethedig.
O edrych ar y safle gofynnodd un Aelod am eglurhad ar leoliad yr ystafelloedd byw yn y tŷ a’r modd yr oedd Safonau Parker Morris yn berthnasol iddynt. Atebodd y Swyddog drwy ddweud bod Safonau Parker Morris yn nodi, lle bo ystafelloedd byw mewn tai yn wynebu’i gilydd, y dylai fod o leiaf 21m rhwng y ffenestri, neu 15m i dalcen y tŷ. Yn y cais oedd gerbron yr Aelodau, roedd talcen y tŷ arfaethedig, fyddai’n wynebu’r tŷ gerllaw, yn wal heb ffenestr, a bod y pellter yn 16m oedd yn cydymffurfio â’r Safonau. Hefyd roedd y Safonau yn cyfeirio at raddau’r cysgodi, ac eto roedd y tŷ arfaethedig, o drwch blewyn, yn dod o fewn y safon hwnnw. Hefyd holodd yr Aelodau ynghylch y pellter rhwng y tŷ arfaethedig â Larchlands ei hun, ac atebodd y Swyddog bod hyn yn 7.8m.  Hefyd eglurwyd y byddai’r canllaw a’r grisiau sy’n arwain o Larchlands i’r ardd yn cael eu gwaredu, ac y byddai’r drysau Ffrengig yn cael eu cau i fyny.
Aeth yr Aelodau wedyn i ardd gefn Bower House gerllaw lle gallent weld y byddai talcen y tŷ arfaethedig yn weladwy. Yr un fyddai uchder y talcen tŷ, i bob pwrpas, â Bower House ei hun, er yn amlwg y byddai ar lefel uwch oherwydd bod y tir ar oledd. Gofynnodd yr Aelodau beth fyddai lefel llawr y tŷ arfaethedig gorffenedig o’i gymharu â Bower House, a chytunodd y Swyddog i roi’r wybodaeth honno i’r Pwyllgor, ynghyd â gwybodaeth am ddwysedd y llain o dir.
Gan nad oedd unrhyw gwestiwn pellach, diolchodd y Cadeirydd i’r Aelodau am eu presenoldeb, a daeth â’r cyfarfod i ben.

